Саха народнай суруйааччыта П.Н.Тобуруокап төрөөбүтэ 105 сылын  бэлиэтиир биэчэр сценарийа.
Сценарийы суруйда: Павлова Пелагея Дмитриевна, Нам улууһун "И.Е.Винокуров аатынан Хатыҥ-Арыы орто үөрэхтээһин оскуолата"МБҮөТ саха тылын уонна литературатын учуутала.

Буолар күнэ: алтынньы 28 күнэ, 2022 сыл.  Киэһэ 17.00 ч.
Буолар сирэ: оскуола аактабай саалата
Кыттааччылар: 5-11 кылаас үөрэнээччилэрэ

Сцена ортотугар истиэнэҕэ народнай суруйааччыта П.Н.Тобуруокап портрета, анныгар "Ырыа-тойук аргыстаах үтүөкэн поэт" диэн тыллар суруллубуттар. Икки өттүгэр экраннарга тус-туһунан компьютернай презентация көстө тураллар: бииригэр, суруйааччы олоҕо уонна айар үлэтэ; иккискэ, оскуола үөрэнээччилэрин (1-11кыл.) суруйааччы айымньыларынан уруһуйдара.

Киириитэ:

· П.Н.Тобуруокап "Доҕордоһуу тойуга" хоһоонугар, Х.Максимов матыыбыгар музыкальнай оскуола үөрэнээччилэрин толоруутугар "Доҕордоһуу " үңкүүтэ.
· П.Н.Тобуруокап "Сахам сирин таптыыбын" тылларыгар, Е.Михеев, Н.Берестов матыыптарыгар ырыаны 7 кылаас кыргыттарын ансаамбылын толоруута.

Фанфар. Учуутал тахсар.
Учуутал: Yтүө күнүнэн, күндү доҕоттор! Бүгүн биһиэхэ үөрүүлээх күн үүннэ. Бука бары таптыыр, сүгүрүйэр уонна кыра сааспытыттан олус чугастык билэр поэппыт төрөөбүтэ 105 сылын бэлиэтиир киэһэҕэ сүрэҕи үөрдээри, дууһаны сылаанньытаары муһуннубут. Хоһоон-ырыа түһүлгэтигэр биһигини саха норуотун тапталлаах суруйааччыта П.Н.Тобуруокап барыбытын тоҕуорутта.

Ырыа-тойук аргыстаах үтүөкэн поэт П.Тобуруокап "... Таптыыр жанрым, дьиңэ, юмор, сатира этэ. Оттон бу норуот лирическэй ырыаны ордороруттан дуу, үксүн таптал туһунан мин тылбар быһа холоон 170-ча ырыа билигин ылланарын билэбин. Бэйэм барыта 31 кинигэлээхпин" диэбиттээх. Онон, күндү оҕолор, учууталлар уонна ыалдьыттар, норуот тапталлааҕа, чаҕылхай талааннааҕа, тыл улуу маастара П.Н.Тобуруокап көрдөөх-күлүүлээх хоһоонноругар уонна тапталын лирикатыгар ыалдьыттыаҕың.
· П.Тобуруокап "Yңкүүлүүрү таптыыбын" хоһоонугар, А.Новгородов уонна В.Васильев матыыптарыгар үңкүүһүттэр бөлөхтөрүн толоруулара.
1 түһүмэх.
Фанфар. Ыытааччылар тахсаллар (Ира, Владик (8 кылаас үөрэнээччилэрэ)
1 ыытааччы: Юмор - дэңңэ көстөр талаан. Юмористическай талаан - бу туох-ханнык иннинэ олохтон туох эмэ бодоңноох, итэҕэстээх характердары кэбэҕэстик булар дьоҕур. Бүөтүр Тобуруокап норуокка киэңник биллибит үгүс сатирическай, юмористическай хоһооннордоох уран тыллаах, бэргэн ойуулааһыннардаах поэт. 
2 ыытааччы: Кини ойуулуур дьонун олохтон, норуоттан ылар. Поэт норуот хараҕынан көрөн ити дьон итэҕэстэрин хаарыйар.

Көрсүөҕүҥ 9-10 кылаас уолаттарын. Уолаттар ансаамбыллрын толоруутугар
- "Бэйэтэ билэр" Микииппэр". Т.Семенов, Г.Никифоров матыыптара.
-  "Ѳндөрүүскэ тиэтэйбэт". Х.Максимов матыыба.
1 ыытааччы:Х.Максимов матыыбыгар "Хаппытыан" ырыаны иһитиннэриэхтэрэ 7 кылаас уолаттара уонна кыргыттара.
2 ыытааччы: Дуэт толоруутугар (8 кылаас) "Биирдэ мэник туохтаабыт…". Г.Никифоров, Е.Поликарпов матыыптара.

1 ыытааччы: 5 кылаас кылаас уолаттарын ансаамбылын сценаҕа ыҥырабыт. Кинилэр Х.Максимов матыыбыгар "Табахсыт" ырыаны ыллыахтара.
2 ыытааччы: П.Иванова матыыба "Частушкалар". Сценаҕа -  9-10 кыргыттарын ансаамбыла:

1 ыытааччы: П.Тобуруокап көрдөөх айымньылара оҕону, бар-дьону иитэр-үөрэтэр суолталаахтар.

2 ыытааччы: Тапталлаах поэппыт сэргэх юморын ааҕан, истэн куһаҕантан, мөкүттэн аккаастаныаҕың, олох үтүө эрэ өрүттэригэр үөрэниэҕиң.

2 түһүмэх.
Фанфар. Ыытааччылар тахсаллар (Надя, Слава (10-11 кылаас үөрэнээччилэрэ)
1 ыытааччы: П.Тобуруокабы үгүстэр "тапталы төкүнүтэ сылдьан туойбут" поэтынан ааҕаллар. Кырдьыга да оннук. Саха кыыһын сэмэй-килбик бэйэтин кустугунан тулалаабыт, нарын иэйиинэн симээбит поэтынан кини буолар.
2 ыытааччы: П.Тобуруокап тапталын лирикатын үгүс хоһооннорун сирдээҕи аанньалыгар, хотун доҕоругар Евгения Васильевна Ноговицынаҕа анаабыта. "Лирикам кинигэлэрэ киниттэн төрүөттэнэн тахсыбыттара, кинини кытта билсиэхпиттэн элбэх хоһоону анаабытым,"- диэн поэт билинэр.
Уолаттар (10-11 кылаас) бөлөхтөрө тахсар:

1 уол: П.Н.Тобуруокап кэргэнинээн Евгения Васильевналыын 52 сыл 4 ый эйэ-дэмнээхтик олорбуттара. Поэт тапталлаах кэргэнигэр анаан элбэх хоһоону айбыта. Хас саңа кинигэтэ таҕыстаҕын аайы доҕоругар анал суруктаан-бичиктээн бэлэхтиир үтүө үгэстээх эбит. Онтон сорохторо бу бааллар:

Уолаттар кинигэлэри көрдөрө-көрдөрө:

2 уол: "Чаңый Чаҕаан", 1959 сыл. "Женя! Эйиэхэ тиийэр иһин мин даҕаны хайаттан хаайтарыам, муораттан да бопторуом, бадараантан да дьулайыам суох этэ! Петя".

3 уол: "Хаар кыымнара", 1962 сыл. "Доҕорбор, Дьолбор, Тооппойбор - Евгения Васильевнаҕа. Кэргэнэ".
4 уол: "Цветы на снегу", 1966 сыл. "Дорогая, бесценная моя, Евгеньюшка моя! Храни эту книжечку как символ нашей вечной горячей любви! Твой Петенька".
5 уол: "Тыаҕа олорон", 1981 сыл. "Күндүбэр-көмүспэр Чэмэлиинэбэр - Дьэбдьиэйбэр оҕонньоруттан - бу кинигэ авторыттан".

6 уол: Поэт "үйэлээх сааһын үөрүүтүгэр, үрүң күнүн күндүтүгэр" - кэргэнигэр Евгения Васильевна Ноговицынаҕа анаабыт киһи күннээҕи олоҕун кэрэтин арыйар сырдык хоһооннорун ис номоҕун дьоллоох таптал классическай формулатын ааттыахха сөп.

1 уол: Сүрэхтэр кэпсэтэр кэмнэрэ
Күн уота суоһаама-суоһаама,

Күөх лабаа, хамсаама-хамсаама,

Күөрэгэй барахсан, ыллаама,

Yүннүлэр алгыстаах түгэннэр,

Yүннүлэр күүтүүлээх түгэннэр -

Сүрэхтэр кэпсэтэр кэмнэрэ.

Киэһэбит лууңкурдуун-лууңкурдун,

Кэриибит чуумпурдуун-чуумпурдун,

Кэҕэбит кэпсэлэ уоскуйдун,

Yүннүлэр үчүгэй түгэннэр,

Yүннүлэр кэскиллээх түгэннэр -

Сүрэхтэр кэпсэтэр кэмнэрэ.

Yүт туман үллүктүү халыйда,

Yрүң түүн налыйдар налыйда,

Yрүмэ долгуран уһунна,

Yүннүлэр үөрүүлээх түгэннэр,

Yүннүлэр өрөгөй түгэннэр -

Сүрэхтэр кэпсэтэр кэмнэрэ

2 уол: Эн миигин ахтарың буолаарай?

Тыыннаахтыы тырымныы сандааран,

Сарсыарда саңа күн тахсыыта

Тапталга тартаран, талбааран,

Эн миигин ахтарың буолаарай?

Yрэхтэн уу баһа бараары,

Былааккын баанаргар бытааран,

Сүрэҕиң сылыйан, ылааран,

Эн миигин ахтарың буолаарай?

Сиик көтөн, комбайн ыытаары,

Моторгун ититэ тураңңын

Ыллаабыт ырыаҕар кытыаран,

Эн миигин ахтарың буолаарай?

Остуолгар кинигэ ааҕаары, 

Ѳйдөммөт биир тылтан мунааран,

Кэпсэтэн, мөккүһэн ылаары,

Эн миигин ахтарың буолаарай?

2 ыытааччы: Уолаттар ансаамбылларын толоруутугар - 
- "Улахан тапталы умнумуох". А.Алексеев матыыба
- "Таптыырга буруй суох". А.Алексеев матыыба
1 ыытааччы: П.Тобуруокап тапталы, эдэр сааһы хоһуйууларыгар ньургуһун сибэкки ааҕааччы болҕомтотун тардар, иэйиитин күүһүрдэр.

2 ыытааччы: Бастатан туран, ньургуһун - сааскы айылҕа, уһуктуу, тиллии, нарын иэйии. Эбэтэр таптал тематыгар доҕуһуол уобараһынан киирэр.
1 кыыс: Хаар уулла, харалдьык таҕыста.
Ньургуһун ыңыра тылынна,

Сүрэҕим мөҕүстэ, далбарым,

Кэл умат төлөннөөх тапталбын!

2 кыыс: Ньургуһунум чуораанчыга

Чугдаарара буолуо дуу,

Күн чаҕылын нарын кыла

Лыңкыныыра буолуо дуу?

3 кыыс: Ньургуһуну үктээбэккэ

Тохтоон, таптаан ааһыахпыт,

Сырдык сиигин түһэрбэккэ

Сытын тыынан астыныахпыт.

4 кыыс: Ньургуһунуң, баҕар, эмиэ

Дууһам уотун тилиннэриэ,

Умнубуту санатыа,

Уйадыта ыллатыа.

2 ыытааччы: Кыргыттар толорууларыгар - "Ньургуһунна бэлэхтээ". А.Алексеев, Т.Стручков, Х.Максимов матыыптара.
1 ыытааччы: Күндү үөрэнээччилэр, ытыктабыллаах учууталлар уонна ыалдьыттар! Биһиги саха народнай поэта П.Н.Тобуруокап сэргэх юморын уонна нарын лирикатын  быыкаайыктык сэгэтэн эрэ көрдүбут-иһиттибит. 
2 ыытааччы: Бу истибит ырыабыт-хоһооммут бар дьону туох эрэ истиңтэн-истиң сырдыкка, үтүөҕэ эрэ кынаттыыр. Yгүс көлүөнэ үтүөкэн поэппыт чаҕылхай айымньыларыгар иитиллэн тахсыбыта. П.Тобуруокап өлбөт-үйэлэлээх поэзията күн бүгүн эмиэ кэнчээри ыччаппыт уостан түспэт тапталлаах ырыата-хоһооно буолан, үйэлэри силбиир, утуму ситимниир.

1 ыытааччы:  Күндү доҕоттор, ырыаны таптыахха, хоһоону холбуохха, оччоҕо дууһабыт кэрэҕэ тардыһыаҕа, олохпут сырдыаҕа.

2 ыытааччы: Манан тапталлаах суруйааччыбыт П.Н.Тобуруокапка аналлаах "Ырыа-тойук аргыстаах үтүөкэн поэт" биэчэрэ түмүктэнэр. Оҕолоор, ырыа түһүлгэтигэр үгүстүк көрсүөҕүң. Көрсүөххэ диэри!
